ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ, ՈՐՈՇ ՃԱՆԱՊԱՐՀԱՀԱՏՎԱԾՆԵՐԻ ԿԱՌՈՒՑԱՊԱՏՄԱՆ ԱՌԱՆՁՆԱՀԱՏԿՈՒԹՅՈՒՆՆԵՐ ՍԱՀՄԱՆԵԼՈՒ ԵՎ ԳՆՄԱՆ ՊԱՅՄԱՆԱԳՐԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ» ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Անհրաժեշտությունը
[bookmark: _Hlk179217277]ՀՀ կառավարության ««Հայաստանի Հանրապետության 2024 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու  , որոշ ճանապարհահատվածների կառուցապատման առանձնահատկություններ սահմանելու  և գնման պայմանագրերում փոփոխություններ կատարելու թույլտվություն տալու մասին» որոշման նախագծի ընդունումը անհրաժեշտ է 2024 թվականի ՀՀ պետական բյուջեով նախատեսված 1049 «Ճանապարհային ցանցի բարելավում» ծրագրի 21001 «Պետական նշանակության ավտոճանապարհների հիմնանորոգում» և 21002 «Տրանսպորտային օբյեկտների հիմնանորոգում» միջոցառումների կատարումն ապահովելու նպատակով:
1. Ընթացիկ իրավիճակը և իրավական ակտի ընդունման անհրաժեշտությունը
ՀՀ Տավուշի մարզում իրականացված սահմանազատման արդյունքում ՝ պետական անվտանգության ապահովման նպատակով անհրաժեշտություն է առաջացել կառուցել Կիրանց գյուղի հատվածում Հ-58,/Մ-4/-Ոսկեպար-Նոյեմբերյան-/Մ-6/ հանրապետական նշանակության ավտոմոբիլային ճանապարհը շրջանցող նոր ճանապարհահատված, ինչպես նաև վերակառուցել Տ-10-30, /Հ-58/ - Աճարկուտ - Կիրանց պատմական հուշարձան տանող գույություն ունեցող ճանապարհը:
Հաշվի առնելով, որ Կիրանց գյուղի հատվածում Հ-58,/Մ-4/-Ոսկեպար-Նոյեմբերյան-/Մ-6/ հանրապետական նշանակության ավտոմոբիլային ճանապարհը շրջանցող նոր ճանապարհահատվածի կառուցման և Տ-10-30, /Հ-58/ - Աճարկուտ - Կիրանց պատմական հուշարձան տանող ճանապարհի վերակառուցման աշխատանքների կատարման անհետաձգելի պահանջը ծագել է արտակարգ և չնախատեսված իրավիճակի առաջացման հետևանքով, և այդ իրավիճակից ելնելով գնման այլ ձևերի կիրառումը ժամկետի առումով անհնար էր, հետևաբար հրատապության հիմքով պայմանավորված՝ Կիրանց գյուղի հատվածում Հ-58 հանրապետական նշանակության ավտոմոբիլային ճանապարհի շրջանցիկ հատվածի կառուցման և Տ-10-30, /Մ-16/ - Աճարկուտ - Կիրանց պատմական հուշարձան ավտոճանապարհի 3,5 կմ երկարությամբ հատվածի վերակառուցման շինարարական աշխատանքների իրականացման ու դրանց նկատմամբ տեխնիկական  հսկողության ծառայությունների մատուցման ձեռքբերման համար որոշվել է գնման ձև սահմանել «Գնումների մասին» ՀՀ օրենքի 23-րդ հոդվածի 1-ին մասի 2-րդ կետով նախատեսված` մեկ անձից գնման ձևն և հրավերը տրամադրել միայն պատասխանատու ստորաբաժանման կողմից ներկայացված գնման հայտում նշված անձանց։ 
Ներկայացված որոշման նախագծի ընդունումը պայմանավորված է հետևյալ հանգամանքներով՝
- 2024 թվականի ապրիլի 29-ից մեկնարկել են Տ-10-30, /Մ-16/ - Աճարկուտ - Կիրանց պատմական հուշարձան ավտոճանապարհի 3,5 կմ երկարությամբ հատվածի վերակառուցման նախագծանախահաշվային փաստաթղթերի պատրաստման ծառայությունները, իսկ 2024 թվականի մայիսի 20-ից՝ նախագծմանը զուգահեռ մեկնարկել են շինարարական աշխատանքները և դրանց նկատմամբ տեխնիկական հսկողության ծառայությունները:
- 2024 թվականի մայիսի 20-ից  զուգահեռ մեկնարկել են Կիրանց գյուղի հատվածում Հ-58 հանրապետական նշանակության ավտոմոբիլային ճանապարհի շրջանցիկ հատվածի կառուցման նախագծանախահաշվային փաստաթղթերի պատրաստման ծառայությունները, շինարարական աշխատանքները և դրանց նկատմամբ տեխնիկական հսկողության ծառայությունները:
 -  «Գնումների մասին» ՀՀ օրենքի 23-րդ հոդվածի 1-ին մասի 2-րդ կետի հիման վրա Հ-58 հանրապետական նշանակության ավտոմոբիլային ճանապարհի շրջանցիկ հատվածի կառուցման և Տ-10-30, /Մ-16/ - Աճարկուտ - Կիրանց պատմական հուշարձան ավտոճանապարհի 3,5 կմ երկարությամբ հատվածի վերակառուցման շինարարական աշխատանքների, տեխնիկական և հեղինակային հսկողության ծառայությունների ձեռքբերման համար ֆինանսական միջոցներ հատկացնելու անհրաժեշտությունը:
Որոշման նախագծով առաջարկվում է նաև վերոնշյալ ճանապարհահատվածների նախագծանախահաշվային փաստաթղթերի համար չկիրառել՝ շրջակա միջավայրի վրա ազդեցության պետական փորձաքննության և քաղաքաշինական պետական համալիր փորձաքննության պահանջները, հաշվի առնելով արտակարգ և չնախատեսված իրավիճակի առաջացմամբ պայմանավորված շինարարական աշխատանքների իրականացման հրատապ կազմակերպման անհրաժեշտությունը:
[bookmark: _Hlk179214449]Հարկ ենք համարում նշել նաև, որ շինարարական աշխատանքները իրականացվել են առանց հաստատված նախագծանախահաշվային փաստաթղթերի՝ նախագծմանը  զուգահեռ: Նշվածով պայմանավորված նախագծով առաջարկվում է շինարարական աշխատանքների իրականացման, տեխնիկական և հեղինակային հսկողության ծառայությունների մատուցման կնքվելիք պայմանագրերում նախատեսել դրույթ՝ կնքվելիք պայմանագրերի պայմանները տարածել կողմերի միջև ծագած հարաբերությունների վրա փաստացի իրականացման ամսաթվից սկսած` չկիրառելով Կառավարության 2017 թվականի մայիսի 4-ի N 526-Ն որոշմամբ հաստատված N 1 հավելվածի 33-րդ կետի 19-րդ ենթակետի «ա» պարբերությունով  նախատեսված՝ հաստատված նախագծանախահաշվային փաստաթղթերին համապատասխան աշխատանքների կատարման ու ծառայությունների մատուցման պահանջը:
Միաժամանակ, նկատի ունենալով այն, որ Տ-8-93, Լծեն-Տաթև ավտոճանապարհի 19,889 կմ հատվածի վերակառուցման նախագծով նախատեսված աշխատանքներն ավարտվելուց հետո ավարտված շինարարական օբյեկտը շահագործման ընդունելու նպատակով ՀՀ կառավարության 2015 թվականի մարտի 19-ի N 596-Ն որոշման պահանջներին համապատասխան ՏԿԵ նախարարի 25.09.2023թ. թիվ 1942-Ա հրամանով ձևավորված հանձնաժողովի կողմից մի քանի տեղամասում արձանագրվել էր շեպերի փլուզման վտանգ, ինչի արդյունքում ճանապարհահատվածը դեռևս շահագործման չի ընդունվել, չնայած հիշյալ պայմանագրով նախատեսված աշխատանքները պատշաճ ձևով և ամբողջ ծավալով կատարվել են:
Այնուամենյանիվ, հաշվի առնելով հանձնաժողովի անդամների մտահոգությունը՝ Նախագծային կազմակերպությանը (այսուհետ՝ Կազմակերպություն) հանձնարարվել էր կատարել լրացուցիչ ուսումնասիրություններ և ներկայացնել մասնագիտական առաջարկներ ու հավելյալ նախագծային լուծումներ։ Արդյունքում՝ Կազմակերպությունը  առանձնացրել է թվով երեք առավել վտանգավոր տեղամասեր, որոնց կարգավորման համար պատրաստել և ներկայացրել է նոր նախագծային լուծումներով նախագծանախահաշվային փաստաթղթեր, որը և ստացել է  փորձաքննության դրական եզրակացություն։ 
Ընդ որում, անհրաժեշտ է նկատի ունենալ, որ նշված աշխատանքները չեն առընչվում հիշյալ պայմանագրով սահմանված աշխատանքներին և կատարվելու են մեկ անձից գնման ընթացակարգով՝ նոր կնքվելիք շինարարական աշխատանքների կատարման գնման պայմանագրի շրջանակներում: Ավելին, եթե անգամ այդ աշխատանքները իրականացվեին Տ-8-93, Լծեն-Տաթև ավտոճանապարհի վերակառուցման աշխատանքների կատարման N ՏԿԵՆ-ՀՄԱԱՇՁԲ-2021/4Շ պայմանագրի շրջանակներում, այնուամենայնիվ քարաթափման կանխարգելիչ միջոցառումների համար առաջարկվող նախագծային լուծումները չէին գերազանցի ՀՀ կառավարության 04.05.2017թ. N 526-Ն որոշման N 1 հավելվածի 33-րդ կետի 11-րդ ենթակետի ա պարբերությամբ սահմանված պայմանագրի գնի 10 տոկոսը:
Տ-8-93, Լծեն-Տաթև ավտոճանապարհի վերակառուցումից հետո քարաթափման կանխարգելիչ միջոցառումներ իրականացման աշխատանքների գնման անհետաձգելի պահանջը ծագել է չնախատեսված իրավիճակի առաջացման հետևանքով, և այդ իրավիճակից ելնելով գնման այլ ձևերի կիրառումը ժամկետի առումով անհնար է, հետևաբար հրատապության հիմքով պայմանավորված, նախատեսվում է աշխատանքների իրականացման ու դրանց նկատմամբ տեխնիկական  հսկողության ծառայությունների մատուցման ձեռքբերման համար գնումը իրականացնել «Գնումների մասին» ՀՀ օրենքի 23-րդ հոդվածի 1-ին մասի 2-րդ կետի հիման վրա և Տ-8-93, Լծեն-Տաթև ավտոճանապարհի վերակառուցում (Քարաթափման կանխարգելիչ միջոցառումներ) աշխատանքների, տեխնիկական և հեղինակային հսկողության ծառայությունների ձեռքբերման համար հատկացնել ֆինանսական միջոցներ: 

Միաժամանակ, նախագծով նախատեսվում է նաև «Գնումների մասին» ՀՀ օրենքի 15-րդ հոդվածի 6-րդ մասի հիման վրա. 
· «ԱՄՎ Պարտներ» և «ԱՄՎ Պարտներ» սահմանափակ պատասխանատվությամբ ընկերությունների կոնսորցիումի հետ 24.05.2024թ-ին կնքված ՏԿԵՆ-ԲՄԱՇՁԲ-2024/9Շ պայմանագրով նախատեսված /Մ-17/ - Նռնաձոր - /Հ-49/ ավտոճանապարհի կառուցման (մի մասի)՝ 2024 թվականին իրականացվող աշխատանքների համար,
· «Պրետոր» սահմանափակ պատասխանատվությամբ ընկերության հետ 26.09.2024թ.-ին կնքված թիվ ՏԿԵՆ-ՀԲՄԱՇՁԲ-2024/49Շ պայմանագրով նախատեսված Հ-13,/Մ-3/ (Վաղարշապատ) - Մասիս - /Մ-2/ հանրապետական նշանակության ավտոճանապարհի կմ9+800-ում գտնվող կամրջի հիմնանորոգման,
· «Պրետոր» սահմանափակ պատասխանատվությամբ ընկերության հետ 24.09.2024թ.-ին կնքված թիվ ՏԿԵՆ-ՀԲՄԱՇՁԲ-2024/46Շ պայմանագրով նախատեսված Տ-2-15,/Տ-2-13/(Գեղանիստ) – Գետափնյա – Ղուկասավան - Դարակերտ (Տ-2-3)մարզային նշանակության ավտոճանապարհի ԿՄ0+400 հատվածում Հրազդան գետի վրա գտնվող կամրջի հիմնանորոգման աշխատանքների իրականացման, տեխնիկական և հեղինակային հսկողության ծառայությունների մատուցման համար հատկացնել ֆինանսական միջոցներ:
Վերոնշյալ կամուրջների հիմնանորոգման մասով հարկ ենք համարում նշել, որ այդ կամուրջները վթարային վիճակում են և հրատապ հիմնանորոգման անհրաժեշտություն է առաջացել: Հաշվի առնելով այն հանգամանքը, որ ներկայումս այդ կամուրջներով երթևեկությունը խիստ սահմանափակված է, ուստի հիմնանորոգման հրատապությունով պայմանավորված վերոհիշյալ կամուրջների շինարարական աշխատանքները փաստացի արդեն իսկ մեկնարկել են:
3. Առաջարկվող կարգավորման բնույթը
Վերոնշյալով պայմանավորված ՀՀ 2024 թվականի պետական բյուջեով նախատեսված 1049 «Ճանապարհային ցանցի բարելավում» ծրագրի 21001 «Պետական նշանակության ավտոճանապարհների հիմնանորոգում» միջոցառման համար անհրաժեշտ  է 3,292,598.5 հազ, դրամ գումար, իսկ 21002 «Տրանսպորտային օբյեկտների հիմնանորոգում» միջոցառման համար՝ 234,934․1 հազ․ դրամ։ Ուստի նախագծով առաջարկվում է  կատարել վերաբաշխում՝  21001 «Պետական նշանակության ավտոճանապարհների հիմնանորոգում» միջոցառման համար ՀՀ կառավարության ներքո հաստատված միջոցներից  558,616.8 հազ. դրամը և 21002 «Տրանսպորտային օբյեկտների հիմնանորոգում» միջոցառման համար ՀՀ կառավարության ներքո հաստատված միջոցներից  166,520.1 հազ. դրամը հատկացնել Տարածքային կառավարման և ենթակառուցվածքների նախարարությանը։ Մնացած տարբերության գումարները նվազեցվում են 1004 «Ոռոգման համակարգի առողջացում» ծրագրի 31009 «Օրվա կարգավորման ջրավազանների կառուցում և վերակառուցում» միջոցառման հաստատված միջոցներից՝ 2,700,000․0 հազ. դրամ,  իսկ 31013 «Փոքր և միջին ջրամբարների կառուցում» միջոցառման հաստատված միջոցներից՝ 102,395.7 հազ. դրամ  հատկացնելով Տարածքային կառավարման և ենթակառուցվածքների նախարարությանը՝ 1049 «Ճանապարհային ցանցի բարելավում» ծրագրի 21001 «Պետական նշանակության ավտոճանապարհների հիմնանորոգում» և 21002 «Տրանսպորտային օբյեկտների հիմնանորոգում» միջոցառումների կատարումն ապահովվելու համար: 
1004 «Ոռոգման համակարգի առողջացում» ծրագրի վերաբաշխված գումարի վերականգնման անհրաժեշտություն մինչև տարեվերջ չի առաջանա, քանի որ «31009 Օրվա կարգավորման ջրավազանների կառուցում և վերակառուցում» միջոցառման մասով նախագծանախահաշվային փաստաթղթերը դեռևս գտնվում են համալիր փորձաքննության փուլում, իսկ  «31013 Փոքր և միջին ջրամբարների կառուցում» միջոցառման մասով նախագծանախահաշվային փաստաթղթերը  գտնվում են ընդունման փուլում։ 

4. Ակնկալվող արդյունքը
	Հայաստանի Հանրապետության ճանապարհային ցանցի արդիականացում:

5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին. 
Որոշման նախագծի ընդունմամբ Հայաստանի Հանրապետության պետական բյուջեի եկամուտների ու ծախսերի լրացուցիչ նվազեցում չի առաջացնում: 
6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:

7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Որոշման նախագիծը բխում է «Հայաստանի վերափոխման ռազմավարություն 2050», «Կառավարության 2021-2026թթ. ծրագիր» /կետ 3.2, 3-րդ պարբերության 1-ին և 2-րդ ենթակետեր/ ռազմավարական փաստաթղթերի դրույթներից: 
· Մասնավորապես, միջպետական, հանրապետական և տեղական նշանակության ավտոմոբիլային ճանապարհների ցանցի նորոգում, հիմնանորոգում և որակի շարունակական բարձրացում, որոնց շնորհիվ տարեկան կունենանք շուրջ 500 կմ վերանորոգված ճանապարհ։
· Թունելների և կամուրջների վերականգնում և կառուցում։
